
Annotatsiya: Bugungi dunyoda axborot kommunikatsiya texnologiyalari va 

dasturiy vositalar kun sayin rivojlanib o’zining yangidan-yangi imkoniyatlarini 

taqdim qilmoqda. Biror bir sohani bu texnologiyalarsiz tasavvur qilish mutlaqo 

imkonsiz bo’lib qoldi. Shu jumladan zamonaviy ta’lim tizimiga ham axborot 

texnologiyalari shiddat bilan kirib bordi va uni yangi bosqichga olib chiqdi. 

Pedagogning axborot texnologiyalaridan o’z o’rnida maqsadli foydalana olishi 

ta’lim sifatiga ijobiy ta’sir qiladi.  

Kalit so’zlar: “Physics at school”, Vladimir Vascak, virtual tajriba, mexanika, 

matematik mayatnik, erkin tushish tezlanishi. 

Abstract: Nowadays world, information and communication technologies and 

software are evolving day by day and offering new opportunities. It is almost 

impossible to imagine any industry without these technologies. In particular, 

information technology has rapidly entered the modern education system and 

brought it to a new level. The pedagog’s ability to use information technology in a 

targeted manner has a positive impact on the quality of education. 

Key words: “Physics at school”, Vladimir Vascak, virtual experience, 

mechanics mathematical pendulum, free fall acceleration. 

KIRISH 

“Fizika fani tabiat haqidagi umumiy fan bo’lib, materiyaning tuzilishi, shakli, 

xossalari va uning harakatlari hamda o’zaro taʼsirlarining umumiy xususiyatlarini 

o’rganadi”,-deya ta’riflanadi. Umumiy oladigan bo’lsak fizika fani mikroolamdan 

tortib makroolamgacha bo’lgan o’lchamdagi tabiat qonunlarini o’rganadi. Bunda fan 

ham nazariy bilimlarga, ham eksperimental tajribalarga asoslanadi. Fizikaning 

nazariy qismi tabiat qonunlariga ta’rif beradi, o’rganilayotgan hodisalarni 

tushuntiradi va yuz berishi ehtimoli bo’lgan hodisalarni aytib beradi. Eksperimental 

taqdiqotlar asosida yangi maʼlumotlar oladi va tabiat qonunlarni tekshiradi.  

Bu ikki qismni ajratish imkonsiz va ular hamisha bir-birini to’ldirib turadi. 

Fizika darslarini o’tishda ham ular orasidagi bog’lanishni o’quvchilar ongiga to’g’ri 

yetkazib berish pedagog uchun muhim vazifa hisoblanadi. Zero, o’quvchilar o’zi 

yashayotgan olam qonuniyatlarini nazariy jihatdan anglab yetishi va uning hayotda 

tadbiq eta olishi pedagog uchun katta yutuq bo’ladi. Bu yutuqqa bugungi zamonda 

axborot texnologiyalarisiz erishish murakkab. 

 

ADABIYOTLARNING TAHLILI VA METODOLOGIYA. 

O’quvchilarni fizika fanini o’rganish jarayonida eksperimental tajribalardan 

foydalanib nazariy bilimlarni mustahkamlash zamonaviy fizika ta’limida muhim. 

Shu boisdan maktab o’quv darsliklarida o’quvchilarning bajarishlari uchun 

laboratoriya ishlari va amaliy ishlar berib boriladi. Tan olishimiz kerakki, 

respublikamizdagi barcha maktablardagi fizika laboratoriya xonalari bu laboratoriya 

ishlarini to’liq bajarish uchun yetarli moddiy texnik bazaga ega emas. Bu ta’lim 

sifatining tushishiga va darsning o’z maqsadiga erisha olmasligiga olib kelishi 

mumkin. Buni oldini olish, dars sifatini oshirish uchun axborot texnologiyalari va 

dasturiy ta’minotlardan foydalanish mumkin. Bunday dasturiy ta’minotlarga misol 

qilib “Physics at school”, “Physics virtual Lab”, “Physics app” larni misol qilish 

mumkin. Bu dasturlar orasida “Physics at school” dasturi qulay interfeysi va keng 

ma’lumotlar bazasi bilan ajralib turadi. Dastur asoschisi chexiyalik fizika-

matematika o’qituvchisi Vladimir Vascak bo’lib, dastur 2019-yilning 26-

avgustida ishlab chiqarilgan va internet tarmog’idan 10 000 dan ortiq marotaba 

yuklab olingan. Ushbu elektron dasturda quyidagi bo’limlarda 200 dan ziyod fizik 

jarayonlar va hodisalarning mohiyati, qurilma va mexanizmlarning ishlash 

prinsiplari ochib berilgan:  

1. Mexanika (35 ta jarayon); 

2. Gravitatsiya kuchlari (32 ta jarayon); 

3. Mexanik tebranishlar va to’lqinlar (35 ta jarayon); 

4. Molekulyar fizika va termodinamika (43 ta jarayon); 

5. Elektrostatika (5 ta jarayon); 

6. Elektr toki (5 ta jarayon); 

7. Yarimo’tkazgichlar (7 ta jarayon); 

8. Suyuqliklarda elektr toki (3 ta jarayon); 

9. Gazlarda va vakuumda elektr toki (13 ta jarayon); 

10.  Magnit maydon (7 ta jarayon); 

11.  O’zgaruvchan tok (5 ta jarayon); 

12.  Optika (27 ta jarayon); 

13.  Maxsus nisbiylik nazariyasi (3 ta jarayon); 

14.  Atom fizikasi (6 ta jarayon); 

15.  Yadro fizikasi (4 ta jarayon);  

 

NATIJALAR VA MUHOKAMA. 

10-sinf o’quv rejasiga ko’ra “Matematik mayatnik yordamida erkin tushish 

tezlanishini aniqlash” laboratoriya ishini bajarish lozim. Bu tajribani bajarish uchun 

matematik mayatnik, laboratoriya universal shtativi, sekundomer hamda o’lchov 

tasmasi zarur bo’ladi.  

 Matematik mayatnik o’zi sodda qurilma bo’lsada, dars jarayonida dasturiy 

ta’minotdan foydalanilganda dars sifati oshadi. “Physics at school” dasturining 3-

bo’limida 13-15 bandlarda matematik mayatnik ishlashining fizik mohiyatlari ochib 

berilgan.  

 

1-rasm. “Physics at school” dasturining 3-bo’lim 13-bandi – Matematik 

mayatnikning tebranishi. 

 

1-rasmda matematik mayatnikning tebranishining koordinata, tezlik va 

tezlanish bo’yicha o’zgarishi grafigi ko’rsatib o’tilgan. Siz matematik mayatnik 

ipining uzunligini o’zingiz tanlaysiz. Shu uzunlikka mos ravishda matematik 

mayatnik tebranish davrining son qiymatini dastur hisoblab beradi. Ipning uzunligi 

va tebranish davrini bilgan holda 𝑔 erkin tushish tezlanishini qiymatini topish 

mumkin. 

𝑇 =
𝑡

𝑛
        (1) 

𝑇 = 2𝜋√
𝑙

𝑔
        (2) 

𝑔 =
4𝜋2

𝑇2 𝑙        (3) 

(3) ifoda erkin tushish tezlanishini topish ifodasi bo’ladi. 1-rasmda ko’rsatilgan 

kattaliklarni (3) ifodaga qo’ysak 

𝑔 =
4 ∙(3,14)2

(2.4)2 ∙ 1,5 = 10,27 𝑚/𝑠2    (4) 

kelib chiqadi. Ipning uzunligini o’zgartirgan holda bir nechta qiymatlar olish 

mumkin. O’quvchilar olingan natijalarni jadvalga yozib olishadi.  

Matematik mayatnik tebranishini o’rganuvchi yana bir dasturdan foydalanish 

mumkin.  

 

2-rasm. “Matematik mayatnik yordamida erkin tushish tezlanishini 

aniqlash” dasturining ishchi oynasi. 

 

2-rasmda dasturning ishchi oynasi tasvirlangan: bunda matematik mayatnik 

ipining uzunligi 40-70 sm atrofida o’zgarishi mumkin. Ipning uzunligini tanlagach 

“Tajribani boshlash” tugmasi bosilgach matematik mayatnik tebrana boshlaydi. 

Bunda tebranishlarni o’quvchilar o’zi sanashi kerak bo’ladi. Sanoq boshlangan 

zahoti “Start” tugmasi bosiladi hamda sekundomer ishga tushib ketadi. “Stop” 

tugmasi bosilgach esa tebranish to’xtaydi. Tebranishlar soni va vaqtni bilgan holda 

(1) ifodadan tebranish davri topiladi hamda (3) ifoda orqali 𝑔 aniqlanadi.  

Bu tajribada mayatnik uzunligini 𝑙 = 70 𝑠𝑚 deb tanlaganimizda tebranishlar 

soni 𝑛 = 20 ta, tebranishlarga ketgan vaqt 𝑡 = 34 𝑠 ga teng bo’ldi. (1) va (3) 

ifodalardan 

𝑇 =
𝑡

𝑛
=

34 𝑠

20
= 1,7 𝑠      (5) 

𝑔 =
4 ∙(3,14)2

(1.7)2 ∙ 0.7 = 9,55 𝑚/𝑠2     (6) 

ekanligi kelib chiqadi.  

 Bilamizki, Yer sayyorasi uchun 𝑔 ning o’rtacha qiymati  𝑔 = 9,81 𝑚/𝑠2 deb 

qabul qilingan. Bu qiymat ekvatorda 𝑔 = 9,78 𝑚/𝑠2, qutbda esa 𝑔 = 9,83 𝑚/𝑠2 ga 

teng deb hisoblangan. Buning sababi esa Yer sayyorasining absolyut shar shaklida 

emasligidir. Virtual tajribalarda olingan (4) va (6) qiymatlarimizga e’tibor bersak 

natijalar orasida farq borligini ko’ramiz. O’z-o’zidan savol tu’giladi: Nega? 

 Chunki virtual tajribalar ham, multimediya dasturlar ham tabiiy sharoitni 

yarata olmaydi. Tabiiy sharoitda tajriba bajarilganda 𝑔 ning qiymati ko’p 

parametrlarga bog’liq holda o’zgaradi: muhitning qarshiligi, temperatura, 

konsentratsiya, geografik kenglik, dengiz sathidan balandligi va boshqalar. Undan 

tashqari tabiiy sharoitda matematik mayatnikning tebranishi vaqt o’tishi bilan 

muhitning qarshiligi hisobiga so’nadi. Yuqoridagi dasturlarda esa bu sabab hisobga 

olinmagan, ya’ni, tebranish vaqt o’tishiga qaramay bir xil amplitudada davom 

etaveradi. Shu sabadan dasturiy multimedia vositalari va virtual tajribalarda olingan 

natijalar bilan tabiiy sharoitda olingan natijalar orasida farq vujudga keladi. 

 

XULOSA 

Laboratoriya mashg’ulotlarida dasturiy vositalardan foydalanishning bir nechta 

qulayliklarini aytishimiz mumkin.  Birinchidan, tajribani bajarish uchun zarur 

uskunalar bo’lmagan sharoitda ishni virtual bajarish mumkin. Qolaversa, ayrim 

tajribalarni amalda bajarishning iloji ham yo’q. Misol uchun atom yoki yadroviy 

fizikadagi laboratoriya ishlarini bajarish uchun maxsus laboratoriya jihozlari talab 

etiladi. Ikkinchidan, virtual laboratoriya ishlari an’anaviy laboratoriya ishlariga 

nisbatan fizikaviy yoki kimyoviy jarayonlarni vizuallashtira oladi. Masalan, elektr 

tokini vujudga keltiradigan zaryadlangan zarralarning harakati, fotoelementlarda 

elektr tokining hosil bo’lishi kabi fizik jarayonlarni, suyuqliklarda erigan tuzlarning 

ionlarga ajralishini batafsil va aniqroq o’rganishimiz mumkin. Uchinchidan, virtual 

laboratoriyalar xavfsiz bo’ladi. Misol uchun siz elektr zanjirlarini ulashda, yuqori 

kuchlanishli yoki xavfli kimyoviy moddalar bilan ishlashda virtual laboratoriya 

ishlaridan foydalansangiz xavf ehtimoli kamayadi. 

Ammo virtual ishlardan foydalanishda ham kamchiliklar bo’ladi. Bunda 

o’quvchi hamda o’rganish ob’ekti, asboblar, jihozlar bilan bevosita aloqaning 

yo’qligi asosiy kamchilik hisoblanadi. Shu navbatda Xitoy faylasufi Konfutsiyning 

“Men eshitaman va unutaman, men ko’raman va eslab qolaman, men bajaraman va 

tushunaman” degan jumlasini eslamasdan iloj yo’q. Ya’ni o’quvchilar ishning 

nazariy mohiyatini tushunib, uning virtual bajarilishini o’rganib so’ngra o’zlari 

qurilmada tajriba natijasini olsalar pedagog o’z oldiga qo’ygan maqsadiga erishadi. 

